
KAUPSAMNINGUR 

 

Safnatröð slhf., kt. 620324-0430, Lágmúla 5, 108 Reykjavík, í samningi þessum nefndur 

kaupandi og Ísafjarðarbær, kt. 540596-2639, Hafnarstræti 1, 400 Ísafirði, í samningi þessum 

nefndur seljandi gera hér með á milli sín eftirfarandi samning.  

 

Innviðir fjárfestingar II slhf., kt. 621221-0430, sem eigandi kaupanda, áskilur sér rétt til að 

stofna nýtt félag, í eigu Innviða fjárfestinga II slhf., sem tekur þá við réttindum og skyldum 

Safnatraðar slhf., samkvæmt samningi þessum með þeim fyrirvara þó að leigutaki 

fasteignarinnar samþykki yfirfærsluna til hins nýja félags. 

 

Með samningi þessum lofar kaupandi að kaupa og seljandi að selja hið selda, eins og því er 

nánar lýst í samningi þessum, með þeim skilmálum og fyrirvörum sem fram koma í 

kaupsamningi þessum og fylgiskjölum við hann. 

 

1. gr. 

Hið selda 

 

Hið selda er fasteignin Torfnes Eyri á Ísafirði, fastanúmer eignar er 2336564, með öllu því sem 

henni fylgir og fylgja ber skv. lögum og ákvæðum kaupsamnings þessa (þ.m.t. fylgiskjölum 

við hann).  

 

Hið selda er skv. fasteignamati 2.319 m² að stærð ásamt leigulóðarréttindum.  

 

Um er að ræða fullbúið húsnæði með skráð byggingarstig B4 og skráð matsstig 7. Eignin er 

tryggð brunatryggingu hjá VÍS tryggingum hf.  

 

Fasteignin er seld með lögbundnu fylgifé, sbr. og 22. – 24. gr. laga nr. 40/2000. Nánar er fjallað 

um lausafé og búnað í 6. gr. kaupsamnings þessa. 

 

Seljandi telur eignina vera í góðu ástandi og er ekki kunnugt um neina galla á henni að öðru 

leyti en því að verulegar múrskemmdir eru á útveggjum mannvirkisins eins og gerð er grein 

fyrir í XIII. kafla söluyfirlitsins og ástandsskoðunum sem því fylgja. Kaupandi hefur 

framkvæmt skoðun á eigninni og varð ekki var við neina aðra vankanta á henni. Kaupandi mun 

fara sjálfur í viðgerðir á útveggjum hússins á sinn kostnað. 

 

Kaupandi og seljandi hafa undirritað söluyfirlit þar sem nákvæma lýsingu á hinu selda er að 

finna. Söluyfirlitið er fylgiskjal nr. 1 með kaupsamningi þessum. 

2. gr. 

Lóðarleigusamningur 

 

Í söluyfirlitinu er gerð grein fyrir gildandi lóðarleigusamningi sem var útgefinn þann 30. júní 

2015. Leigutíminn er til 99 ára. Lóðarstærð skv. gildandi lóðarleigusamningi er 10.527 m² en 

á árinu 2023 var samþykkt breyting á deiliskipulaginu þar sem gert er ráð fyrir lóðarstækkun 

og að lóðin verði 12.544 m2. Landnúmer lóðar er 220935. Aðilar samnings þessa hafa samið 

nýjan lóðarleigusamning, sem er fylgiskjal nr. 2 með kaupsamningi þessum og er lóðarstærð 

skv. honum 12.542,7 m2. Þessi nýi lóðarleigusamningur skal undirritaður eins fljótt og verða 

má og skal taka gildi við afhendingu, en gildistaka nýs lóðarleigusamnings er skilyrði fyrir 

afhendingu. Við það fellur fyrri lóðarleigusamningur úr gildi. 

 

Forsenda kaupanda fyrir kaupverðinu skv. 7. gr. kaupsamnings þessa er m.a. sú að tekjuhæfi 

hins selda, þ.m.t. réttur til að fá leigugreiðslur eftir að leigusamningur við heilbrigðisráðuneytið 

rennur út, sé tryggt, sbr. nánari umfjöllun um forsendur í tilboði kaupanda í hið selda (fylgiskjal 

4 og 5 með kaupsamningi þessum) og ákvæði hins nýja lóðarleigusamnings.  

 

3. gr. 

Deiliskipulag 

 

Gildandi deiliskipulag vegna Torfness var upphaflega samþykkt 14. júlí 1997. Deiliskipulaginu 

var breytt á árinu á árinu 2013 vegna byggingar hjúkrunarheimilisins Eyri. Á árinu 2023 var 

samþykkt breyting á deiliskipulaginu vegna fyrirhugaðrar stækkunar á hjúkrunarheimilinu um 

10 hjúkrunarrými. Í þessari síðustu deiliskipulagsbreytingu er gert ráð fyrir lóðarstækkun og 

að lóð hjúkrunarheimilisins fari úr því að vera 10.347,3 m² í það að vera 12.544 m², sbr. 2. gr. 

kaupsamnings þessa. 

 

Samkvæmt deiliskipulagsbreytingunni kemur fram eftirfarandi varðandi stærð og 

nýtingarhlutfall: Bygging allt að 5.173,72 m². Hámarks nýtingarhlutfall er 0,41.  

 

4. gr. 

Leigusamningur við heilbrigðisráðuneytið og fleira því tengt 

 

Seljandi og velferðarráðuneytið (nú heilbrigðisráðuneytið) gerðu á milli sín ,,Samning um 

byggingu og þátttöku í leigu hjúkrunarheimilis fyrir aldraða í Ísafjarðarbæ“ þann 10. 

nóvember 2011. Um er að ræða eitt af svokölluðum ,,leiguleiðarheimilum“ þar sem eignarhald 

liggur hjá sveitarfélögum en ríkissjóður greiðir húsaleigu til 40 ára. Í þessum samningi er m.a. 

að finna hina upphaflegu leiguskilmála og verður þessi samningur hér eftir einnig kallaður 

,,stofnsamningurinn“. 

 

Í gr. 1.4 í stofnsamningnum kemur fram að hjúkrunarheimilið verði eign seljanda og að 

óheimilt verði að framselja eignarrétt að húsnæði hjúkrunarheimilis til þriðja aðila á 

samningstímanum. Með bréfi fjármála- og efnahagsráðuneytisins til seljanda, dagsett 16. maí 

2024, heimilaði ríkið sölu á fasteigninni gegn því að eignin yrði seld til aðila sem væri 

sérhæfður í fasteignarekstri. Í sama bréfi kom fram að seljandi gæti hafið viðeigandi ferli við 

sölu á fasteigninni og þegar áform yrðu lengra komin munu ráðuneytin geta veitt formlega 

heimild til þess að framselja eignarréttinn til þriðja aðila eftir að hafa yfirfarið þá samninga 

sem verða gerðir á milli seljanda og væntanlegs kaupanda. 

Í gr. 4.3 og 4.4 í stofnsamningnum eru nánari ákvæði um leigugreiðslur. Greidd er leiga af 

hálfu ríkisins til seljanda fyrir 2.250 m² þó að ríkið noti allt húsið sem er 2.319 m². Leigan ber 

ekki virðisaukaskatt. Fyrsta leigugreiðsla var greidd fyrir ágústmánuð 2015. Leigan hefur síðan 

þá hækkað skv. breytingum sem orðið hafa á neysluvísitölu. Leigugreiðslan fyrir nóvember  

2025 er kr. 7.734.087.  

 

Viðauki var gerður við stofnsamninginn þann 28. júlí 2015. 

 

Með kaupsamningi þessum tekur kaupandi yfir réttindi og skyldur seljanda skv. 

stofnsamningnum, með þeim breytingum sem gerðar verða í samningi við ríkið um aðilaskipti. 

Líkt og greinir í 1. gr. áskilur Innviðir fjárfestingar II slhf. sér rétt til að stofna nýtt félag, í eigu 

Innviða fjárfestinga II slhf., sem tekur við réttindum og skyldum kaupanda, samkvæmt 

samningi þessum. Verður sami áskilnaður settur inn í samkomulag við ríkið um aðilaskipti. 

 

5. gr. 

Samkomulag milli Heilbrigðisstofnunar Vestfjarða og Ísafjarðarbæjar um afnot af 

húsnæði fyrir hjúkrunarheimili á Ísafirði  

 

Í söluyfirlitinu er gerð grein fyrir því að þann 17. desember 2015 var gert samkomulag á milli 

Heilbrigðisstofnunar Vestfjarða og Ísafjarðarbæjar um afnot af húsnæði fyrir hjúkrunarheimili 

á Ísafirði. Samkomulagið var endurnýjað með nýju samkomulagi á milli sömu aðila sem er 

dagsett í júlí 2025. 

 

Með kaupsamningi þessum tekur kaupandi yfir réttindi og skyldur seljanda skv. hinu nýja 

samkomulagi við Heilbrigðisstofnun Vestfjarða.  

 

6. gr. 

Lausafé og búnaður 

 

Fylgiskjal nr. 2 með upphaflega samkomulaginu við Heilbrigðisstofnun Vestfjarða frá 17. 

desember 2015 er skjal sem ber heitið ,,Reglur um búnaðarkaup, skv. bréfi velferðarráðuneytis, 

dagsett 23. maí 2012.“ Þar kemur fram að ráðuneytið greiðir 85% hlutdeild í kostnaði við 

búnaðarkaupin skv. þeim reglum og viðmiðunum sem þar koma fram. Hlutur sveitarfélagsins 

í búnaðarkaupum var 15%. Í 32. gr. laga nr. 40/2007 kemur fram að eignarhlutur ríkisins í 

búnaði skuli vera 85% og sveitarfélags 15%.  

 

Í fylgiskjali nr. 4, með upphaflega samkomulaginu við Heilbrigðisstofnun Vestfjarða, er 

búnaðarlisti hjúkrunarheimilisins miðað við stöðuna 17. nóvember 2015. Listinn var tekinn 

saman af Framkvæmdasýslu ríkisins. Búnaðarlistinn er einnig fylgiskjal nr. 3 með 

kaupsamningi þessum. Að mati seljanda er framangreindur búnaður sem ríkið og seljandi 

greiddu fyrir, í óskiptri sameign ríkisins og seljanda og verður það áfram þrátt fyrir 

kaupsamning þennan. Sammerkt er með öllum framangreindum búnaði að ríkið greiddi 85% í 

honum og seljandi 15%.  

 

Seljandi samþykkir fyrir sitt leyti að búnaður skv. fylgiskjali 3 eins og hann verði endurnýjaður 

á hverjum tíma megi fylgja rekstrareiningu hjúkrunarheimilisins á hverjum tíma án endurgjalds 

meðan þar er rekið hjúkrunarheimili.  

 

Í 3. mgr. 4. gr. nýja samkomulagsins / afnotasamningsins á milli seljanda og HVEST kemur 

fram að HVEST ber ábyrgð á kaupum og viðhaldi búnaðar, áhalda og tækja og 

innanstokksmuna sem notuð eru til rekstrar hjúkrunarheimilisins, sbr. og V. kafla húsaleigulaga 

nr. 36/1994. 

 

7. gr.  

Kaupverðið 

 

Hið umsamda kaupverð fyrir hið selda er kr. 1.000.000.000 (eittþúsundmilljónir). 

 

Um greiðslu kaupverðsins gildir eftirfarandi:   

 

1. Greiðsla með peningum ..........................................................u.þ.b. kr. 500.000.000 

 

Greiðslan skal fara fram í einu lagi, eins fljótt og auðið er en þó ekki síðar en 7 dögum, 

eftir að allir fyrirvarar hafa verið uppfylltir (eða þeim aflétt ef við á) og samningur þessi 

hefur tekið gildi, sbr. og 11. gr. samnings þessa, gegn afhendingu hins selda.   

 

Fjárhæðin getur breyst eftir fjárhæð hins yfirtekna láns hjá Birtu, sbr. 2. tl., sbr. 

umfjöllun um það atriði í 2. tl. hér að neðan.  

 

Kaupsamningsgreiðslan skal greidd inn á reikning seljanda nr. 156-26-60. 

 

Hluti kaupverðsins verður fjármagnaður með lántöku. Seljandi skal veita veðleyfi 

vegna þess í samræmi við almennar venjur. Sé um það að ræða að kaupandi þurfi að 

þinglýsa láni á fasteignina en fyrir sé lán frá þriðja aðila er gengið út frá því að þriðji 

aðili veiti skilyrt veðleyfi eða að seljandi sjái til þess með öðrum leiðum að veðleyfið 

sé óþarft, t.d. með afléttingu lána. Seljandi mun beita sér fyrir því að veðhafar veiti 

veðleyfi í samræmi við framangreint. 

 

2. Með yfirtöku á öllu láni seljanda við Birtu lífeyrissjóð.................. u.þ.b. kr. 500.000.000 

 

Fjárhæð hins yfirtekna láns miðast við heildarfjárhæð lánsins, þar með talið vöxtum á 

þeim degi er allir fyrirvarar hafa verið uppfylltir (eða þeim aflétt ef við á) og samningur 

þessi hefur tekið gildi, sbr. og 11. gr. samnings þessa, gegn afhendingu hins selda. Á 

undirritunardegi samnings þessa er heildarfjárhæð hins yfirtekna láns u.þ.b. kr. 

500.000.000. 

 

8. gr. 

Fyrirhuguð stækkun og mögulegar viðbótargreiðslur 

 

Þann 11. mars 2022 var undirritaður samstarfssamningur um stækkun hjúkrunarheimilisins 

Eyri á Ísafirði á milli heilbrigðisráðuneytisins og Ísafjarðarbæjar þar sem gert var ráð fyrir 10 

nýjum rýmum (fylgiskjal nr. 7). Fylgiskjal nr. 8 er staðfesting á því að framangreindur 

samstarfssamningur / samkomulag hafi verið felldur niður. 

 

Þann 23. febrúar 2023 var undirritaður verkkaupasamningur í tengslum við framangreinda 

stækkun. Verkkaupar voru heilbrigðisráðuneytið og Ísafjarðarbær en verksali var 

Framkvæmdasýslan - Ríkiseignir (FSRE). Með samningnum var FSRE falið að hafa umsjón 

með áætlunargerð vegna framangreinds verkefnis. Talsverð vinna hefur verið unnin á 

grundvelli framangreinds samnings og hefur Ísafjarðarbær og heilbrigðisráðuneytið orðið fyrir 

talsverðum útgjöldum vegna hans. Seljandi og kaupandi skv. kaupsamningi þessum eru 

sammála um að kaupandi beri ekki ábyrgð á neinum kostnaði sem orðið hefur til vegna 

framangreinds samnings og að það sé einungis uppgjörsmál á milli Ísafjarðarbæjar og 

heilbrigðisráðuneytisins.  

 

Á afgreiðslufundi byggingarfulltrúa Ísafjarðarbæjar þann 14. maí 2024 var lögð fyrir umsókn 

um byggingarleyfi vegna nýbyggingar við hjúkrunarheimilið Eyri þar sem gert var ráð fyrir 10 

nýjum íbúðum. Í byggingarlýsingu kemur fram að heildarflatarmál nýbyggingar sé 689,3 m2. 

Umsækjandi um byggingarleyfið var heilbrigðisráðuneytið. Byggingarleyfisumsóknin var 

samþykkt með því skilyrði að uppfyllt væru skilyrði gr. 2.4.4 í byggingarreglugerð nr. 

112/2012.  

 

Í bréfi fjármála- og efnahagsráðuneytisins til Ísafjarðarbæjar, dags. 16. maí 2024, kemur fram 

að það sé mat ráðuneytisins að það komi vel til greina að nýr fasteignaeigandi taki að sér að 

byggja framangreinda 10 íbúða viðbyggingu gegn leigugjaldi frá ríkinu með sérstökum 

leigusamningi um það viðbótarrými í samræmi við breytta stefnumörkun við öflun húsnæðis 

fyrir hjúkrunarheimili. Í tölvupósti, dags. 14. nóvember 2024 frá sama ráðuneyti kemur fram 

að ríkið sé áhugasamt um að taka á leigu viðbótarrými við núverandi hjúkrunarheimili að Eyri 

að því gefnu að það náist ásættanlegt samkomulag um framkvæmdina og leigugreiðslur fyrir 

þessa stækkun. 

 

Bókfært verð hinnar seldu fasteignar skv. kaupsamningi þessum er kr. 1.422.391.289 í bókum 

seljanda. Tilboð seljanda í fasteignina skv. uppfærðu tilboði hans frá 19. desember 2024 var 

kr. 1.143 milljónir með fyrirvara um tilgreinda stækkun og vísast um það til uppfærða tilboðsins 

sem er fylgiskjal nr. 5 með kaupsamningi þessum. Kaupverð skv. kaupsamningi þessum er kr. 

1.000.000.000. Aðilar samnings þessa eru sammála um að komi til stækkunar á 

hjúkrunarheimilinu á næstu 10 árum, eða byggð verði önnur mannvirki á lóðinni á sama 

tímabili, skuli kaupverðið á núverandi mannvirki hækka á eftirfarandi hátt:  

 

Fyrir hvern viðbótarbyggingarfermetra sem er innan við 689,3 m2 til viðbótar 

núverandi byggingarmagni er ekki greitt aukalega og kaupverðið hækkar ekki. Fyrir 

hvern byggingarfermetra sem samþykktur verður umfram 689,3 m2 á lóðinni við 

Torfnes Eyri skal kaupverðið hækka um kr. 50.000 á m²´að frádregnu 

gatnagerðargjaldi sem eiganda ber að greiða vegna viðbótarbygginar. Sú greiðsla til 

seljanda er til viðbótar við kaupverðið skv. 7. gr. kaupsamnings þessa. Fjárhæðin tekur 

breytingum skv. þeim hækkunum sem verða á vísitölu neysluverðs frá 

kaupsamningsdegi. Miðað skal við í þessu sambandi að grunnvísitalan sé 661,4. 

 

Fyrir hvern viðbótarbyggingarfermetra, hvort sem er innan við 689,3 m2 eða umfram 

689,3 m2, verður innheimt gatnagerðargjald skv. gjaldskrá bæjarins fyrir gjaldflokkinn 

,,fjölbýlishús 5 íbúðir og fleiri“ miðað við þann tímapunkt þegar gatnagerðargjaldið 

verður gjaldkræft. 

 

Kaupandi skal inna framangreinda greiðslu af hendi þegar (i) kaupandi hefur tekið ákvörðun 

um að hefja framkvæmdir við stækkun og fyrir liggur að tilskilið byggingarleyfi fyrir 

heildarframkvæmd fyrirhugaðrar byggingar kaupanda á lóðinni hafi verið gefið út og að form 

og efni þess sé ásættanlegt á grundvelli umsóknar kaupanda þar um og (ii) fyrir liggur að engar 

lagalegar hindranir standi í vegi fyrirhuguðum framkvæmdum á grundvelli byggingarleyfis 

skv. framangreindu. 

Um útreikning á hækkun kaupverðs vegna stækkunar hjúkrunarheimilisins eða byggingar 

annarra mannvirkja á lóðinni innan núverandi nýtingarhlutfalls er eftirfarandi dæmi: 

 

Ef ákveðið verður að bæta við 20 hjúkrunarrýmum og stærð á byggingu til viðbótar við 

núverandi byggingu yrði 1.389,3 m2 (það er því 700 m2 umfram 689,3 m²) yrði 

útreikningurinn eftirfarandi (án viðbættrar vísitöluhækkunar): 

 

Fyrir fyrstu 689,3 m² yrði greitt einungis gatnagerðargjald: 

689,3 m² * 4% * kr. 314.163 = kr 8.662.102 

 

Fyrir 700 m2 umfram 689,3 m² yrði greitt gatnagerðargjald og hækkun á kaupverði 

Gatnagerðargjald: 700 m² * 4% * kr. 314.163 = kr 8.796.564 

Hækkun á kaupverði: 700 * kr. 50.000 - gatnagerðargjald = kr. 35.000.000 - 

kr 8.796.564 = kr. 26.203.436 

 

Samtals gatnagerðargjald: kr. 17.458.666 

Hækkun á kaupverði: kr. 26.203.436 

 

9. gr.  

Afhending og afsal 

 

Seljandi skal afhenda hið selda veðbandalaust gegn greiðslu kaupverðsins skv. 7. gr. 

kaupsamnings þessa, lið I. Þetta á þó ekki við um þau veðbönd sem ákveðið hefur verið að 

kaupandi taki yfir. Við afhendingu tekur gildi nýr lóðarleigusamningur, sbr. 2. gr. 

kaupsamnings þessa.  

 

Kaupandi greiðir skatta og skyldur af eigninni frá afhendingardegi og hirðir arð hennar frá 

sama tíma.  

 

Gengið er út frá því að á afhendingardegi hætti seljandi öllum rekstri og viðhaldi sem hann 

hefur sinnt vegna fasteignarinnar og að kaupandi taki við þessum rekstri og viðhaldi.  

 

Fasteignaskattar og gjöld gerast upp miðað við afhendingardag skv. reikningum sem seljandi 

sendir kaupanda. Kaupandi skal ganga frá tryggingum fasteignarinnar yfir á sitt nafn miðað við 

afhendingardag. 

 

Afsal skal gefið út, samhliða afhendingu, þegar kaupandi hefur greitt kaupverðið, sbr. 7. gr. 

kaupsamnings þessa.  

 

Kaupandi greiðir stimpil og þinglýsingargjöld af kaupsamningi og afsali. 

 

10. gr.  

Veðbönd, kvaðir og fleira 

 

Fyrir liggur veðbandayfirlit vegna hins selda þar sem fram koma fjölmargar veðsetningar. 

Gengið er út frá því að seljandi aflýsi öllum veðskuldum á fasteigninni áður en kemur til 

afhendingar og greiðslu kaupverðsins sbr. 7. gr. kaupsamnings þessa, nema skriflegt 

samkomulag um annað verði gert á milli kaupanda og seljanda. 

 

Kaupandi hefur kynnt sér gildandi lóðarleigusamning og þær kvaðir sem lýst er í honum. 

Nánar er fjallað um lóðarleigusamninginn í 2. gr. kaupsamnings þessa. Í hinum nýja 

lóðarleigusamningi (fylgiskjal nr. 2 með kaupsamningi þessum) er getið um tilteknar kvaðir. 

 

Að öðru leyti en að ofan greinir er eignin seld án kvaða eða veðbanda.  

 

 

11. gr. 

Fyrirvarar og gildistaka 

 

Gildistaka samnings þessa er háð því að eftirfarandi fyrirvarar (skilyrði) séu uppfylltir: 

 

a. Að fyrir liggi samþykki fjármála- og efnahagsráðuneytisins og heilbrigðisráðuneytisins 

eða húsnæðis- og félagsmálaráðuneytisins eftir því sem við á, sbr. umfjöllun í 2. mgr. 

4. gr. kaupsamnings þessa og að fyrir liggi aðilaskiptasamkomulag sem innihaldi 

viðeigandi breytingar á stofnsamningnum að mati kaupanda. 

 

b. Að fyrir liggi samþykki bæjarstjórnar seljanda. 

 

c. Að kaupandi lýsi því yfir að hann hafi tryggt sér ásættanlega fjármögnun til kaupanna.   

 

Að uppfylltum (eftir atvikum, afléttum) öllum framangreindum fyrirvörum tekur samningur 

þessi lögformlega gildi með bindandi réttaráhrifum.  

 

Hafi fyrirvari skv. c. lið ekki verið uppfylltur fyrir 1. desember 2025 getur seljandi fallið 

einhliða frá kaupsamningi þessum. Kaupandi getur á sama hátt fallið frá kaupsamningi þessum 

ef fyrirvarar skv. a. og b. lið hafa ekki verið uppfylltir fyrir 15. desember 2025. 

 

12. gr. 

Tímabundið hækkunarákvæði 

 

Kaupverðið miðast við uppreikning á tekjum eignarinnar til framtíðar miðað við núverandi 

leigusamning. Grundvöllur leiguverðsins í upphafi miðaðist við að ríkið myndi greiða 85% 

(hér eftir „viðmiðunarprósenta“) af uppreiknuðu leiguverði og var sú tala í upphafi kr. 2.236 á 

m2 og hefur sú tala hækkað síðan skv. vísitölu. Þetta kemur fram í grein E í viðauka við 

stofnsamninginn sem undirritaður var þann 28. júlí 2015.  

 

Ef forsendur breytast, á næstu tveimur árum eftir dagsetningu kaupsamnings þessa, varðandi 

greiðslu á leigu vegna hjúkrunarheimila sem byggð voru skv. leiguleiðinni og 

viðmiðunarprósentan verður ekki lengur 85% heldur allt að 100%, þannig að leigan hækkar til 

samræmis skal kaupverðið hækka sbr. eftirfarandi:  

 

Ef leigan hækkar innan við 12 mánuðum frá dagsetningu kaupsamnings þessa skal 

kaupverðið hækka um prósentu sem er 3/4 af prósentunni sem viðmiðunarprósenta 

leigunnar hækkaði.  

 

Ef leigan hækkar eftir 12 mánuði en innan við 24 mánuði frá dagsetningu kaupsamnings 

þessa skal kaupverðið hækka um prósentu sem er helmingur af prósentunni sem 

viðmiðunarprósenta leigunnar hækkaði.  

Skal hækkunin koma til greiðslu eigi síðar en 12 mánuðum eftir að ríkið greiðir fyrst leigu sem 

miðar við hækkaða viðmiðunarprósentu. Ef ekki hefur verið samið um hækkaða leigu við ríkið 

og hækkunin komið til framkvæmdar áður en liðin eru tvö ár frá dagsetningu kaupsamnings 

þessa skal kaupverðið ekki hækka skv. þessari grein. Ef samið er um hækkun (eða hækkanir) 

sem taka gildi í skrefum, skal ofangreint eiga við í hvert skipti sem hækkun á 

viðmiðunarprósentu kemur til framkvæmdar, og skal við hverja hækkun á viðmiðunarprósentu 

miða við tímapunktinn þegar hækkunin kemur til framkvæmdar og hækkun á 

viðmiðunarprósentu frá síðustu viðmiðunarprósentu. 

 

Með hækkun er átt við nettóhækkun á leigu, það er hlutfallsleg hækkun sem verður á leigunni 

og ef hækkuninni fylgir að eigandi fasteignarinnar þarf að taka á sig viðbótargjöld, að kröfu 

leigutaka, samfara hækkuninni dragast þessi gjöld frá hækkuninni og þannig verður til 

nettóhækkun leigu.  

 

Dæmi:  

 

Leiga fyrir september 2025 er kr. 7.738.012 sem leiðir af upphaflegu grunnleigunni sem 

var 85% af kr. 2.630 eða sem jafngildir kr. 2.236 sbr. gr. E í viðaukanum við 

stofnsamninginn.  

 

Ef hækkuð verður viðmiðunarprósentuna úr 85% í 100% hækkar mánaðarleigan úr 

kr. 7.738.012 í kr. 9.103.544, sem er 17,65% hækkun.  

 

Ef hækkun á leigu gerist innan við 12 mánuði frá dagsetningu kaupsamnings þessa, 

hækkar þá kaupverðið um 17,65% *75% * kr. 1.000.000.000 = kr. 132.352.941 (þannig 

að heildarkaupverðið er kr. 1.132.352.941) sem kaupandi skal greiða seljanda eigi 

síðar en 12 mánuðum eftir að ríkið greiðir fyrst leigu sem miðar við hækkaða 

viðmiðunarprósentu. 

 

Hins vegar, ef hækkun á leigu gerist eftir 12 mánuði en innan við 24 mánuði frá 

dagsetningu kaupsamnings þessa, hækkar þá kaupverðið um 17,65% * 50% * 

kr. 1.000.000.000 = kr. 88.235.294 (þannig að heildarkaupverðið er kr. 1.088.235.294) 

sem kaupandi skal greiða seljanda eigi síðar en 12 mánuðum eftir að ríkið greiðir fyrst 

leigu sem miðar við hækkaða viðmiðunarprósentu. 

 

Ef ekki hefur verið samið um hækkaða leigu við ríkið og hækkunin komið til 

framkvæmdar áður en liðin eru tvö ár frá dagsetningu kaupsamnings þessa, hækkir 

kaupverðið ekki og verður áfram kr. 1.000.000.000. 

 

Kaupandi skv. kaupsamningi þessum er skuldbundinn skv. þessu ákvæði og framselji hann 

eignina til þriðja aðila skal kaupandi sjá til þess að sá kaupandi og þeir sem leiða rétt sinn frá 

honum séu einnig skuldbundnir skv. þessu tímabundna ákvæði. 

 

13. gr.  

Framsal og aðilaskipti 

 

Komi til þess að kaupandi selji (eða framselji með öðrum hætti) hið selda skal viðkomandi 

kaupandi/framsalshafi taka við öllum réttindum og skyldum kaupanda skv. kaupsamningi 

þessum.  

14. gr. 

Ágreiningsmál 

 

Aðilar samnings þessa stefna að því að leysa öll ágreiningsmál sem upp kunna að koma með 

samkomulagi. Takist það ekki er heimilt að reka ágreiningsmál sem rísa kann vegna samnings 

þessa fyrir Héraðsdómi Reykjavíkur. 

 

15. gr. 

Fylgiskjöl 

 

Fylgiskjöl með samningi þessum eru: 

 

1. Söluyfirlit ásamt fylgiskjölum. 

2. Nýr lóðarleigusamningur. 

3. Búnaðarlisti frá 17. nóvember 2015 sem útbúinn var af Framkvæmdasýslu ríkisins. 

4. Upphaflegt tilboð kaupanda, dags. 25. október 2024. 

5. Uppfært tilboð kaupanda, dags. 19. desember 2024. 

6. Veðbandayfirlit.  

7. Samstarfssamningur dags. 11. mars 2022 um stækkun hjúkrunarheimilisins Eyri á 

Ísafirði á milli heilbrigðisráðuneytisins og Ísafjarðarbæjar.  

8. Staðfesting á því að samstarfssamningur, dags. 11.mars 2022 á milli Ísafjarðarbæjar og 

heilbrigðisráðuneytisins hafi verið felldur niður. 

9. Nýr afnotasamningur við Heilbrigðisstofnun Vestfjarða dagsettur í júlí 2025. 

10. Fundargerð stjórnarfundar félagsins Safnatraðar slhf.,varðandi kaupsamning þennan. 

 

Öllu framangreindu til staðfestingar undirrita aðilar kaupsamning þennan með rafrænum hætti 

í samræmi við lög nr. 55/2019 um rafræna auðkenningu og traustþjónustu fyrir rafræn viðskipti. 

Undirritaðir aðilar staðfesta að þeir hafi heimild til að undirrita fjárskuldbindingar fyrir hönd 

aðila. 

 

Reykjavík, 14. nóv. 2025 

 

 

f.h. seljanda,                                                                    

með fyrirvara um samþykki bæjarstjórnar: 

 

 

_________________________________                     

Sigríður Júlía Brynleifsdóttir, bæjarstjóri                        

 

 

f.h. kaupanda 

 

Ómar Örn Tryggvason, meðstj.              

______________________________ 

 

Hrafnkell Kárason, meðstj. 

______________________________ 

f.h. Safnatraðar GP ehf. sem er skráð sem ábyrgðaraðili og stjm. 

 

____________________________________________ 

Haraldur Óskar Haraldsson, stjfm. og fyrirsvarsmaður 

 

____________________________________________ 

Ómar Örn Tryggvason, meðstj. 

